
നക്ഷത്രചിഹ്നമിടാത്ത ചോദ്യം നമ്പർ: 450 28-01-2026-ല്‍ മറുപടിയ്ക്ക്

സമഗ്ര വികസനത്തിന് കിഫ്ബി വഹിച്ച പങ്ക്

ചോദ്യം ഉന്നയിച്ച അംഗങ്ങൾ

ശ്രീ. എ. രാജ

മറുപടി നൽകിയ മന്ത്രി

ശ്രീ. വി. ഡി. സതീശന്‍

(മുഖ്യമന്ത്രി)

(എ)  സംസ്ഥാനത്തെ സമഗ്ര വികസനത്തിന് കിഫ്ബി വഹിച്ച പങ്ക് വിലയിരുത്തിയിട്ടുണ്ടോ;

വ്യക്തമാക്കുമോ;

മറുപടി: അടിസ്ഥാന വികസന പദ്ധതി മേഖലയിൽ കാലാകാലങ്ങളായി നിലനിന്നിരുന്ന വിടവ്

നികത്തുക, സാമ്പത്തിക മേഖലയിൽ നിലനിന്നിരുന്ന മാന്ദ്യത്തെ ഫലപ്രദമായി പ്രതിരോധിക്കുക,

സംസ്ഥാനത്തിന്റെ സമ്പദ് വ്യവസ്ഥയെ ഉത്തേജിപ്പിക്കുക എന്നീ ലക്ഷ്യങ്ങൾക്കായി കിഫ്ബിയെ

സജ്ജമാക്കുന്നതിനായാണ് 1999 ലെ കേരള അടിസ്ഥാന സൗകര്യ നിക്ഷേപ നിധി ആക്ട്  2016 ൽ

ഭേദഗതി ചെയ്തു കൊണ്ട് ബജറ്റിൽ കിഫ്ബി വഴിയുള്ള അടിസ്ഥാന സൗകര്യ വികസന പദ്ധതികൾ

പ്രഖ്യാപിച്ചത്. മുൻ സർക്കാരിന്റെ കാലത്ത്  ഏകദേശം 50,000 കോടി രൂപയുടെ വികസന

പ്രവർത്തനങ്ങളാണ് കിഫ്ബി വഴി നടപ്പിലാക്കാൻ വിഭാവനം ചെയ്തത്. 1999-ലെ കിഫ്ബി ആക്റ്റിന്റെ

2016-ലെ ഭേദഗതി നിലവിൽ വന്ന ശേഷം, ആദ്യത്തെ ബാച്ച് പദ്ധതികൾ (Tranche-1) കിഫ്ബി

അംഗീകരിക്കുന്നത് 2016 നവംബറിലാണ്. ഇതിനോടകം, 29 Tranche-കളിലായി ആകെ 1216

പദ്ധതികൾക്ക് 96,554 കോടി രൂപയുടെ ധനാനുമതിയാണ് കിഫ്ബി നൽകിയിട്ടുള്ളത്. ഇതിൽ

76,554 കോടി രൂപയുടെ 1209 അടിസ്ഥാന സൗകര്യ വികസന പദ്ധതികളും, 20,000 കോടി

രൂപയുടെ ലാൻഡ് അക്വിസിഷൻ പൂളിൽ ഉൾപ്പെടുന്ന 7 പദ്ധതികളുമാണുള്ളത്.

ഭാവി വരുമാനത്തെ സെക്യൂരിറ്റൈസ് ചെയ്തുകൊണ്ട്, ഇരുപതോ ഇരുപത്തിയഞ്ചോ വര്‍ഷം കാത്തു

നില്‍ക്കാതെ അത്യന്താപേക്ഷിതമായ പശ്ചാത്തല സൗകര്യം ഇപ്പോള്‍ തന്നെ സൃഷ്ടിക്കുക

എന്നതാണ് കിഫ്ബിയിലൂടെ നടപ്പാക്കി വരുന്നത്.       വരുമാനത്തിന്റെ ചെറിയൊരു പങ്ക് വര്‍ഷം

തോറും കിഫ്ബിക്ക് സർക്കാർ വിഹിതമായി നല്‍കിക്കൊണ്ടും അതോടൊപ്പം കിഫ്ബി തനതായി

വിഭവ സമാഹരണം നടത്തികൊണ്ടും  വിദൂര ഭാവിയിൽ മാത്രം സാധ്യമാകുമായിരുന്ന നാടിന്റെ

പശ്ചാത്തല സൗകര്യ വികസനം സമീപ ഭാവിയിൽ തന്നെ സാധ്യമാക്കുകയെന്ന ലക്ഷ്യമാണ്

ഇതിലൂടെ കൈവരിക്കുന്നത്.

സംസ്ഥാനത്തെ വൻകിട അടിസ്ഥാന സൗകര്യ വികസനത്തിനു വേണ്ടി സംസ്ഥാനത്തെ റോഡുകൾ,

പാലങ്ങൾ, ഐ.ടി, വിദ്യാഭ്യാസം, ആരോഗ്യം, കുടിവെള്ള വിതരണം, ഇറിഗേഷൻ, ഗതാഗതം,

ടൂറിസം, കായികം, ഊർജ്ജം തുടങ്ങിയ വിവിധ മേഖലകളിലെ പദ്ധതികൾക്ക്  കിഫ്ബി അംഗീകാരം

നൽകിയിട്ടുണ്ട്.  റോഡുകളും പാലങ്ങളുമായി ആകെ 39,379 കോടി രൂപയുടെ 527 പദ്ധതികൾക്കാണ്

കിഫ്‌ബി അംഗീകാരം നൽകിയിട്ടുള്ളത്. ഇതിൽ 110 പൊതുമരാമത്ത് പദ്ധതികൾ നിർമ്മാണം

പൂർത്തിത്തീകരിച്ച് പൊതുജനങ്ങൾക്കായി തുറന്നുനൽകിക്കഴിഞ്ഞു. അവയിൽ ഭൂരിഭാഗം



പദ്ധതികളുടെയും ഭൂമി ഏറ്റെടുക്കൽ നടപടികൾ ഉൾപ്പടെ പൂർത്തീകരിച്ചാണ് നിർമ്മാണം

സാധ്യമാക്കിയിട്ടുള്ളത്. പൂർത്തിയാക്കിയ മൊത്തം പദ്ധതിത്തുക 4,444.50 കോടി രൂപയാണ്.

ജലവിഭവ വകുപ്പിന് കീഴിലുള്ള പദ്ധതികളിൽ    നാളിതുവരെ    104 പദ്ധതികൾക്ക് കിഫ്‌ബി

ധനാനുമതി നൽകുകയും, അവയിൽ 58 പദ്ധതികൾ പൂർത്തി ആകുകയും ചെയ്തു . പൂർത്തിയാക്കിയ

മൊത്തം പദ്ധതിത്തുക 2,922.87 കോടി രൂപയാണ്.

സംസ്ഥാനത്തെ ആരോഗ്യമേഖലയുടെ വികസന പ്രവർത്തനങ്ങൾക്കായി കിഫ്ബി നാളിതുവരെ

ആകെ 6888.52 കോടി രൂപയുടെ ധനാനുമതി നൽകിയിട്ടുണ്ട്. വിവിധ ആശുപത്രികളിലെ നിർമ്മാണ

പ്രവൃത്തികൾ പൂർത്തീകരിക്കുന്ന മുറയ്ക്ക് അവ പൂർണമായും പ്രവർത്തന സജ്ജമാകുന്നതിനുതകുന്ന

രീതിയിൽ ആശുപത്രി ഉപകരണങ്ങൾ വാങ്ങുന്നതിനുള്ള പദ്ധതികളും മുന്നിൽക്കണ്ടു കൊണ്ടാണ്

കിഫ്ബി പദ്ധതികൾ വിഭാവനം ചെയ്തിട്ടുള്ളത്.     1776.44 കോടി രൂപയുടെ വികസന

പ്രവർത്തനങ്ങളാണ് ആരോഗ്യമേഖലയിൽ കിഫ്ബി വഴി നാളിതുവരെ പൂർത്തീകരിച്ചു

കഴിഞ്ഞിട്ടുള്ളത്.

മുൻപ് പ്ലാൻ ഫണ്ടിൽ നിന്നും ചെയ്തിരുന്നതിനു വിപരീതമായി ഒരു സമഗ്ര പദ്ധതിയായിട്ടാണ്

കിഫ്ബി സ്കൂൾ പദ്ധതികൾ വിഭാവനം ചെയ്തിരിക്കുന്നത്. ഈ രംഗത്ത് കിഫ്ബിയിലൂടെ

നടപ്പാക്കപ്പെട്ട പദ്ധതികൾ പൊതുവിദ്യാഭ്യാസ മേഖലയ്ക്ക് നൽകിയ മികച്ച സംഭാവന

എത്രത്തോളമാണെന്ന് സ്കൂൾ അടിസ്ഥാന സൗകര്യങ്ങളുടെ വികസനത്തിൽ കഴിഞ്ഞ എട്ട് വർഷം

കൊണ്ടുണ്ടായ മാറ്റം ശ്രദ്ധിച്ചാൽ തന്നെ മനസിലാകുന്നതാണ്. സ്കൂൾ കെട്ടിടങ്ങളുടെ അടിസ്ഥാന

സൗകര്യ വികസനവും ക്ലാസ്സ് റൂമുകളുടെയും ലാബുകളുടെയും ഡിജിറ്റലൈസേഷനും ഒക്കെ തന്നെയും

രാജ്യത്തെ മറ്റൊരു സംസ്ഥാനത്തിനും അവകാശപ്പെടാനാകാത്ത വിധം മെച്ചപ്പെട്ടതാണ്. ഇതുവരെ

44705 ക്ലാസ്സ് റൂമുകളുടെയും 11257 സ്കൂൾ ലാബുകളുടെയും ഡിജിറ്റലൈസേഷനും 631 സ്കൂൾ

കെട്ടിടങ്ങളുടെയും നിർമ്മാണം പൂർത്തീകരിച്ചിട്ടുണ്ട്.

മറ്റ് വകുപ്പുകളിലും അടിസ്ഥാന സൗകര്യമേഖലകളിലും അതിശയകരമാം വിധമാണ് പദ്ധതി

പൂർത്തീകരണം കിഫ്ബി വഴി യാഥാർത്ഥ്യമാക്കിയിട്ടുള്ളത്. ഇത് കൂടാതെ നാല് സാംസ്‌കാരിക

സമുച്ഛയങ്ങൾ, അൻപത്തി മൂന്നു തീരദേശ സ്കൂളുകൾ, തീരദേശ സംരക്ഷണ പദ്ധതികൾ,

കോളേജുകളുടെയും യൂണിവെഴ്സിറ്റികളുടെയും നവീകരണം, ഐ ടി പാർക്കുകൾ, കോടതി സമുച്ഛയങ്ങൾ,

വൈദ്യുതി വിതരണ ശൃംഖലകൾ, വ്യവസായ പാർക്കുകളുടെയും ദേശീയ പാതയുടെയും

സ്ഥലമേറ്റെടുപ്പ്, കായിക സമുച്ഛയങ്ങൾ, ഇലക്ട്രിക്ക് ബസുകൾ തുടങ്ങി 24,734.58 കോടി രൂപയുടെ

പദ്ധതികളാണ് കിഫ്‌ബി ഇതിനോടകം പൂർത്തീകരിച്ചത്.

ഇത്തരത്തിൽ സംസ്ഥാനത്തെ അടിസ്ഥാന സൗകര്യ വികസന മേഖലയിൽ ശക്തമായ

സാന്നിധ്യമായി മാറുവാൻ കിഫ്ബിയ്ക്ക് കഴിഞ്ഞിട്ടുണ്ട്.

(ബി)  കിഫ്ബി ഫണ്ട് വഴി ഓരോ നിയമസഭാ മണ്ഡലത്തിലും നടപ്പാക്കിയതും നിലവില്‍ പ്രവൃത്തി

പുരോഗമിക്കുന്നതുമായ പദ്ധതികളുടെ വിശദാംശം നല്‍കാമോ;

മറുപടി: കിഫ്ബി ഫണ്ട്  വഴി  ഓരോ  നിയമസഭാമണ്ഡലത്തിലും  നാളിതുവരെ

അംഗീകരിച്ച  പദ്ധതികൾ,  പൂർത്തീകരിച്ച  പദ്ധതികൾ,  പൂർത്തീകരിക്കാനുള്ള പദ്ധതികൾ

എന്നിവയുടെ  അനുവദിച്ച  തുക,  നിലവിലെ സ്ഥിതി എന്നിവയുൾപ്പടെയുള്ള വിശദാംശം

അനുബന്ധമായി ചേർക്കുന്നു.

(സി)  കിഫ്ബി വഴിമാത്രം ഓരോമണ്ഡലത്തിലും വിവിധ പദ്ധതികള്‍ക്കായി ഇതിനകം അനുവദിച്ച

തുക എത്ര വീതമാണെന്നും പ്രത്യേകം ലഭ്യമാക്കാമോ?

മറുപടി: കിഫ്ബി ഫണ്ട്  വഴി  ഓരോ  നിയമസഭാമണ്ഡലത്തിലും  നാളിതുവരെ

അംഗീകരിച്ച  പദ്ധതികൾ,  പൂർത്തീകരിച്ച  പദ്ധതികൾ,  പൂർത്തീകരിക്കാനുള്ള പദ്ധതികൾ

എന്നിവയുടെ  അനുവദിച്ച  തുക,  നിലവിലെ സ്ഥിതി എന്നിവയുൾപ്പടെയുള്ള വിശദാംശം

അനുബന്ധമായി ചേർക്കുന്നു.

സെക്ഷൻ ഓഫീസർ

